
*** Proċedura ta' approvazzjoni

***I Proċedura leġiżlattiva ordinarja (l-ewwel qari)
***II Proċedura leġiżlattiva ordinarja (it-tieni qari)

***III Proċedura leġiżlattiva ordinarja (it-tielet qari)

(It-tip ta' proċedura jiddependi mill-bażi ġuridika proposta mill-abbozz ta' 
att.)

Emendi għal abbozz ta' att

Emendi tal-Parlament f'żewġ kolonni

It-tħassir huwa indikat permezz tat-tipa korsiva u grassa fil-kolonna tax-
xellug. Is-sostituzzjoni hija indikata permezz tat-tipa korsiva u grassa fiż-
żewġ kolonni. It-test ġdid huwa indikat permezz tat-tipa korsiva u grassa fil-
kolonna tal-lemin.

L-ewwel u t-tieni linji tal-intestatura ta' kull emenda jidentifikaw il-parti tat-
test ikkonċernata fl-abbozz ta' att inkwistjoni. Meta emenda tirrigwarda att 
eżistenti, li l-abbozz ta' att ikollu l-ħsieb li jemenda, l-intestatura jkun fiha 
wkoll it-tielet u r-raba' linji li jidentifikaw rispettivament l-att eżistenti u d-
dispożizzjoni kkonċernata f'dak l-att. 

Emendi tal-Parlament li jieħdu l-forma ta' test konsolidat

Il-partijiet ġodda tat-test huma indikati permezz tat-tipa korsiva u grassa. Il-
partijiet imħassra tat-test huma indikati permezz tas-simbolu ▌ jew huma 
ingassati. Is-sostituzzjoni tintwera billi jiġi indikat permezz tat-tipa korsiva u 
grassa t-test il-ġdid u billi jitħassar jew jiġi ingassat it-test sostitwit. 
Bħala eċċezzjoni, it-tibdil ta' natura strettament teknika magħmul mis-
servizzi fil-preparazzjoni tat-test finali mhuwiex indikat.

ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW

dwar il-proposta għal deċiżjoni tal-Kunsill dwar l-applikazzjoni tad-dispożizzjonijiet 
tal-acquis ta' Schengen fil-qasam tas-Sistema ta' Informazzjoni ta' Schengen fir-
Repubblika ta' Ċipru
(COM(2021)0472 – C9-0350/2021 – 2021/0266(NLE))

(Konsultazzjoni)

Il-Parlament Ewropew,

– wara li kkunsidra l-proposta tal-Kummissjoni lill-Kunsill (COM(2021)0472),

– wara li kkunsidra l-Artikolu 3(2) tal-Att ta' Adeżjoni tal-2003, skont liema artikolu ġie 
kkonsultat mill-Kunsill (C9-0350/2021),

– wara li kkunsidra l-Artikolu 82 tar-Regoli ta' Proċedura tiegħu,

– wara li kkunsidra r-rapport tal-Kumitat għal-Libertajiet Ċivili, il-Ġustizzja u l-Intern 
(A9-0082/2022),

1. Japprova l-proposta tal-Kummissjoni;

2. Jistieden lill-Kunsill jinfurmah jekk ikollu l-ħsieb li jitbiegħed mit-test approvat mill-
Parlament;

3. Jitlob lill-Kunsill jerġa' jikkonsultah jekk ikollu l-ħsieb li jemenda t-test approvat mill-
Parlament b'mod sustanzjali;

4. Jagħti istruzzjonijiet lill-President tiegħu biex tgħaddi l-pożizzjoni tal-Parlament lill-
Kunsill u lill-Kummissjoni.

NOTA SPJEGATTIVA

A. Kuntest

Fit-28 ta' Mejju 2019, Ċipru ddikjara r-rieda u l-impenn tiegħu li japplika l-partijiet kollha tal-
acquis ta' Schengen u li jkun soġġett għal evalwazzjonijiet ta' Schengen, sa fejn ikun possibbli 
meta jitqiesu ċ-ċirkostanzi speċjali ta' Ċipru kif rikonoxxuti fil-Protokoll Nru 10 tal-Att ta' 
Adeżjoni tal-2003.

Skont l-Artikolu 3(1) u (2) tal-Att ta' Adeżjoni tal-20031 xi dispożizzjonijiet tal-acquis ta' 
Schengen huma diġà applikabbli f'Ċipru mid-data tal-adeżjoni, filwaqt li dispożizzjonijiet oħra 
japplikaw biss bis-saħħa ta' Deċiżjoni tal-Kunsill għal dan il-għan wara verifika li jkunu ġew 
issodisfati l-kundizzjonijiet meħtieġa għall-applikazzjoni tal-partijiet kollha ta' dak l-acquis. 
Din il-verifika ssir skont il-proċeduri ta' evalwazzjoni rilevanti ta' Schengen. Ir-Regolament tal-
Kunsill (UE) Nru 1053/2013, li jistabbilixxi mekkaniżmu ta' evalwazzjoni u monitoraġġ biex 
jivverifika l-applikazzjoni tal-acquis ta' Schengen2, jipprevedi dawn il-proċeduri ta' 
evalwazzjoni ta' Schengen.

L-evalwazzjoni ta' Schengen fil-qasam tas-Sistema ta' Informazzjoni ta' Schengen (SIS) tista' 
sseħħ biss meta s-SIS tkun tpoġġiet fis-seħħ f'Ċipru. Għan dan il-għan, jeħtieġ li l-Kunsill 
jadotta Deċiżjoni dwar it-tpoġġija fis-seħħ tad-dispożizzjonijiet tal-acquis ta' Schengen fil-
qasam tas-SIS f'Ċipru. Tali Deċiżjoni tista' tittieħed biss wara li Ċipru jkun għamel l-
arranġamenti tekniċi u legali meħtieġa, inkluż dawk rigward il-protezzjoni tad-data, biex 
jipproċessa d-data tas-SIS u jiskambja informazzjoni supplimentari. Skont dan, 
f'Novembru 2019 twettqet evalwazzjoni ta' Schengen biex tivverifika l-livell tal-protezzjoni 
tad-data f'Ċipru. Fil-5 ta' Novembru 2020, permezz tad-Deċiżjoni ta' Implimentazzjoni tal-
Kummissjoni3, il-Kummissjoni adottat ir-rapport ta' evalwazzjoni li jikkonferma li ntlaħaq 
livell sodisfaċenti ta' protezzjoni tad-data.

B. Il-pożizzjoni tar-rapporteur

Jenħtieġ li d-dħul fis-seħħ ta' din id-Deċiżjoni tal-Kunsill jippermetti li d-data tas-SIS tiġi 
ttrasferita lejn Ċipru. L-użu ta' din id-data f'Ċipru jenħtieġ li jippemetti lill-Kummissjoni 
tivverifika, skont il-proċeduri ta' evalwazzjoni ta' Schengen, li d-dispożizzjonijiet li 
jikkonċernaw is-SIS qed jiġu applikati b'mod korrett.

Ċerti restrizzjonijiet fuq l-użu tas-SIS f'Ċipru se jiġu imposti sakemm il-Kunsill jiddeċiedi dwar 
l-applikazzjoni sħiħa tal-acquis ta' Schengen f'Ċipru u dwar it-tneħħija tal-kontrolli fil-punti tal-
qsim bejn iż-żoni tar-Repubblika ta' Ċipru li fihom il-Gvern tar-Repubblika ta' Ċipru jeżerċita 
l-kontroll effettiv u ż-żoni li fihom ma jeżerċitax tali kontroll. Tali Deċiżjoni għandha tittieħed 
biss meta jkun ġie vverifikat li l-kundizzjonijiet meħtieġa għall-applikazzjoni tal-partijiet kollha 
tal-acquis rilevanti jkunu ġew issodisfati f'Ċipru skont l-Artikolu 3(2) tal-Att ta' Adeżjoni tal-

1 ĠU L 236, 23.9.2003, p. 33.
2 ĠU L 295, 6.11.2013, p. 27.
3 C (2020) 8150.

2003. 

Fid-dawl tal-isfidi reċenti li Ċipru għandu quddiemu, jiġifieri ż-żieda qawwija ta' migranti 
illegali li jaslu, taħt il-gwida tal-faċilitaturi ta' dħul klandestin ta' bnedmin, min-naħa tat-
Tramuntana tat-territorju tiegħu, u b'kont meħud tal-fatt li dawn jaqsmu illegalment l-hekk 
imsejħa "linja ħadra", twila 184 kilometru, u b'hekk jaħarbu minn kwalunkwe verifika fil-punti 
tal-qsim bejn iż-żoni tar-Repubblika ta' Ċipru li fihom il-Gvern tar-Repubblika ta' Ċipru 
jeżerċita l-kontroll effettiv u ż-żoni li fihom ma jeżerċitax tali kontroll, ir-rapporteur iqis li hu 
fundamentali li l-awtoritajiet Ċiprijotti jkunu jistgħu jivverifikaw l-informazzjoni preżenti fis-
SIS. B'konsegwenza ta' dan, l-awtoritajiet inkarigati mill-verifika fil-fruntieri u l-awtoritajiet 
tal-infurzar tal-liġi se jkun jistgħu jdaħħlu u jikkonsultaw allerti relatati ma' individwi jew 
oġġetti fis-SIS, bil-għan li jiżguraw livell ogħla ta' sigurtà pubblika.

Madankollu, ir-rapporteur jisħaq li l-adeżjoni ta' Ċipru maż-żona Schengen trid tiġi vvalutata 
indipendentement mill-parteċipazzjoni tal-pajjiż fis-SIS. Jenħtieġ li kwalunkwe adeżjoni futura 
maż-żona Schengen tiġi evalwata unikament skont il-kapaċità li jiġu żgurati s-sigurtà u s-
sikurezza tal-fruntieri esterni tal-Unjoni Ewropea. 

Abbażi ta' dan, ir-rapporteur jirrakkomanda li l-Parlament japprova l-abbozz ta' test tal-Kunsill 
mingħajr emendi biex jinkoraġġixxi lill-Istati Membri jipproċedu b'ħeffa bl-adozzjoni tad-
Deċiżjoni.  

